
Naslov: Vučić i Memić u posjeti Prijepolju: Više od 135 miliona dinara usmjereno u razvoj
turizma

Vučić i Memić u posjeti Prijepolju govorili su o novim ulaganjima, dok je za razvoj turizma i mladih
izdvojeno više od 135 miliona dinara.

Vučić i Memić u posjeti Prijepolju najavili su nova infrastrukturna ulaganja, dok je Ministarstvo turizma i
omladine u prethodnim godinama usmjerilo više od 135 miliona dinara za razvoj turizma i omladinske
politike  u ovoj  opštini.  Ministar  turizma i  omladine Husein Memić  saopćio  je  da je  tokom posjete
Prijepolju, zajedno sa predsjednikom Srbije Aleksandrom Vučićem, razgovarano o novim infrastrukturnim
ulaganjima koja bi trebalo da unaprijede povezanost ovog kraja i dodatno podstaknu razvoj turizma i
sela.
Memić je na svom Facebook profilu naveo da su Vučić i on posjetili seosko-turističko domaćinstvo "Srce
Kamene Gore", odakle je predsjednik Srbije započeo dvodnevnu posjetu jugozapadu zemlje.
Prema njegovim riječima, tokom posjete najavljena su ulaganja u nekoliko važnih putnih pravaca. Među
njima su izgradnja puta od Pljevaljske petlje do Jabuke, u dužini  od 14,8 kilometara, puta prema
Kamenoj Gori dugog 4,7 kilometara, kao i završetak Mileševskog puta u dužini od oko pet kilometara.
Kako je naveo Memić, ukupna vrijednost ovih ulaganja procjenjuje se na oko 16 miliona eura, a njihov
cilj je bolja saobraćajna povezanost i stvaranje novih mogućnosti za privredni i turistički razvoj Prijepolja.
Ministar  se  osvrnuo  i  na  dosadašnja  ulaganja  Ministarstva  turizma i  omladine,  navodeći  da  je  u
prethodnim godinama za razvoj turizma i omladinske politike u Prijepolju usmjereno više od 135 miliona
dinara.
Za turističku infrastrukturu, prema podacima koje je objavio, izdvojeno je 87,4 miliona dinara. Sredstva
su usmjerena na projekte rekonstrukcije šetališta pored Mileševke, turističko-sportsko-rekreativnog
centra Jalija u Brodarevu i izletišta Ravni.
Podršku je dobilo i pet seoskih turističkih domaćinstava, kojima je ukupno dodijeljeno 10,8 miliona
dinara za unapređenje smještajnih kapaciteta i uvođenje novih sadržaja.
Za promociju, edukaciju i razvoj turističke ponude, kako je naveo Memić, izdvojeno je dodatnih 16,1
milion dinara.
Poseban dio ulaganja odnosi se na mlade. Ministar je saopćio da je od 2023. do 2026. godine podržano
18 projekata ukupne vrijednosti 21 milion dinara, kroz programe udruženja i Kancelarije za mlade.
Memić je poručio da Prijepolje posjeduje značajan turistički potencijal zahvaljujući prirodnim ljepotama,
kulturno-historijskom naslijeđu i ljudima ovog kraja.
"Na nama je da takve potencijale prepoznamo i podržimo konkretnim ulaganjima, kako bi turizam
nastavio da se razvija, a mladi imali više razloga i mogućnosti da svoju budućnost grade upravo ovdje",
poručio je Memić u objavi.

